
YENGIL DIZATRIYALI 
BOLALARDA NUTQNING 
BO‘G‘IN TUZILISHI VA UNING 
SHAKLLANISH XUSUSIYATLARI

Pardayeva Muxlisa Furqat qizi
O‘zbekiston milliy pedagogika universiteti, tayanch doktorant,1-kurs

ORCID: 0009-0007-6732-9715
Annotatsiya: Mazkur maqolada markaziy nerv tizimi shikastlanishi natijasida yuzaga keladigan dizartriya nutq buzili­
shining etiologik omillari, patogenetik mexanizmlari hamda klinik ko‘rinishlari ilmiy adabiyotlar asosida kompleks tahlil 
qilinadi. Shuningdek, ontogenez jarayonida bo‘g‘in tuzilishining rivojlanishi, dizartriyali bolalar nutqida bo‘g‘in tuzilishining 
shakllanish xususiyatlariga alohida e’tibor qaratiladi. Xususan, bo‘g‘in tarkibining soddalashuvi, tovushlarning tushirib 
qoldirilishi, o‘rin almashishi, bo‘g‘inlarning qisqarishi yoki ortiqcha qo‘shilishi kabi fonetik-fonologik buzilishlar tahlil qilinadi.

Kalit so‘zlar: dizartriya, bo‘g‘in, ontogenez, nutq, serebral falaj, eliziya.
Abstract: This article provides a comprehensive analysis of the etiological factors, pathogenetic mechanisms, and clin­
ical manifestations of dysarthria resulting from damage to the central nervous system, based on a review of scientific 
literature. Special attention is paid to the development of syllabic structure in ontogenesis and to the specific features of 
syllabic structure formation in the speech of children with dysarthria. In particular, such phonetic and phonological disor­
ders as simplification of syllabic structure, sound omissions, substitutions, syllable reduction, and excessive addition are 
examined.

Key words: dysarthria, syllable, ontogenesis, speech, cerebral palsy, elision.
Аннотация: В статье на основе научной литературы комплексно анализируются этиологические факторы, патоге­
нетические механизмы и клинические проявления дизартрии, возникающей вследствие поражения центральной 
нервной системы. Особое внимание уделяется развитию слоговой структуры речи в онтогенезе, а также осо­
бенностям формирования слоговой структуры речи у детей с дизартрией. В частности, рассматриваются такие 
фонетико-фонологические нарушения, как упрощение слоговой структуры, пропуски звуков, перестановки, сокра­
щение слогов и их избыточное добавление.

Ключевые слова: дизартрия, слог, онтогенез, речь, детский церебральный паралич, элизия.

KIRISH
Respublikamizda maxsus pedagogikaning barcha yo‘nalishlari bo‘yicha muhim ilmiy tadqiqotlar olib boril

moqda va bu borada sezilarli yutuqlarga erishilgan. Xususan, dizartriyani tasniflash, logopedik tekshirish hamda 
korreksion ishlar tizimini ishlab chiqish yo‘nalishida L. Mo‘minova, M. Ayupova, M. Mamatova, S. J. Ochilova, 
Z. I. Sobirova kabi olimlarning ilmiy izlanishlarini alohida ta’kidlash mumkin. Dizartriyali bolalar nutqini korrek­
siya qilish masalalari bo‘yicha esa A. Kussmaul, O. V. Pravdina, L. A. Danilova, Y. M. Mastyukova, E. F. Arxi­
pova, E. N. Vinarskaya, G. V. Chirkina, M. Linskaya, T. A. Garyova, S. Mayevskaya, R. Martinova, Y. F. Soboto­
vich, O. Tokareva kabi xorijiy tadqiqotchilar muhim ilmiy natijalarga erishganlar.

Shuningdek, yengil dizartriyaning kelib chiqish sabablari, mexanizmlari, tashxis qo‘yish hamda tuzatish 
ishlarining mazmuni va usullari O. G. Prixodko, M. A. Muratova, K. A. Semenova, L. V. Lopatina, N. V. Serebrya
kova, Y. F. Arxipova va boshqa olimlar tomonidan chuqur tadqiq etilgan.

M. Linskayaning ta’kidlashicha, hozirgi kunda logopediyada nutqiy harakat innervatsiyasining yengil 
yetishmovchiligi bilan bog‘liq nutqiy harakat buzilishlariga ega bo‘lgan bolalar soni ortib bormoqda. Zamonaviy 
logopediya fanida markaziy nerv tizimi yetishmovchiligi oqibatida yuzaga keladigan nutq buzilishlarini, xususan, 
dizartriyani korreksiya qilish masalalari keng qamrovda o‘rganilmoqda va bu yo‘nalishdagi ilmiy izlanishlar 
dolzarb ahamiyat kasb etmoqda.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

659

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, fevral, 2(2)-son

Mazkur muammolarning dolzarbligi bolalar va kattalar orasida nutq buzilishlarining tarqalishi ortib borayot­
gani, shuningdek, dizartriya fonetik nutq tomonining markaziy nerv tizimi organik shikastlanishi bilan bog‘liqligi 
bilan izohlanadi. Bunday holatlarda nutq apparati mushaklarining tarangligi va ularning muvofiqlashtirilgan 
ishlashidagi buzilishlar nafas olish, ovoz hosil qilish va artikulyatsiya jarayonlarida qiyinchiliklarni keltirib chiqa­
radi. Natijada nutqning tezligi va aniqligiga ta’sir ko‘rsatuvchi motorik xususiyatlar shakllanadi hamda fonematik 
tahlil va sintez jarayonlarining rivojlanishi sekinlashadi. Bu esa maktab yoshidagi bolalarda o‘qish va yozish 
ko‘nikmalarini o‘zlashtirishda muayyan qiyinchiliklarni yuzaga keltirishi mumkin. Bolalik davridagi dizartriya 
ko‘pincha tug‘ma holatlar, jumladan, serebral falaj bilan bog‘liq bo‘lib, bunday bolalarning taxminan 20 foizida 
nutq dizartriya tufayli buzilgan bo‘lishi qayd etiladi.

Yengil dizartriya logopedik amaliyotda keng uchraydi. Ushbu holatda nutqning noaniqligi, ifodasizligi, diksi­
yaning sustligi, murakkab bo‘g‘in tuzilishiga ega so‘zlarda tovushlarning buzilishi yoki almashishi kabi belgilar 
kuzatiladi. L. V. Lopatinaning ta’kidlashicha1, yengil dizartriya nutq funksional tizimining fonetik hamda prosodik 
komponentlari buzilishi bilan namoyon bo‘ladigan nutq patologiyasi bo‘lib, u bosh miyaning yengil darajadagi 
mikroorganik shikastlanishi natijasida yuzaga keladi.

Ommaviy maktabgacha ta’lim muassasalarida olib borilgan tadqiqotlar shuni ko‘rsatadiki, katta va 
maktabga tayyorlov guruhlaridagi bolalarning 40–60 foizida nutq rivojlanishida turli og‘ishlar kuzatiladi. Eng 
ko‘p uchraydigan nutq buzilishlari qatoriga dislaliya, rinofoniya, fonetik-fonematik rivojlanishning yetish­
movchiligi hamda stert (yashirin) dizartriya kiradi. Nutqning umumiy rivojlanmaganligi kuzatiladigan guruhlarda 
bolalarning 50 foizigacha, fonetik-fonematik rivojlanish yetishmovchiligi mavjud guruhlarda esa 35 foizigacha 
qismida stert dizartriya aniqlanadi. Yengil dizartriyaga ega bolalar uzoq muddatli va tizimli individual logopedik 
yordamga muhtoj bo‘ladilar. Ixtisoslashtirilgan guruhlarda faoliyat yurituvchi logopedlar frontal va kichik guruh 
mashg‘ulotlarida nutqning umumiy rivojlanmaganligini bartaraf etishga qaratilgan ishlarni olib boradilar, indi­
vidual mashg‘ulotlarda esa nutqning talaffuz tomoni va prosodik komponentlarini rivojlantirishga yo‘naltirilgan 
korreksion tadbirlarni amalga oshiradilar.

Nutq insonning murakkab fikr va g‘oyalarni tez va aniq ifodalash imkonini beruvchi muhim kommunikativ 
vosita hisoblanadi. Muloqotdagi qiyinchiliklar, xususan, serebral falajga chalingan bolalarda, hayot sifatining 
pasayishi va ijtimoiy ishtirokning cheklanishi bilan bog‘liq bo‘lishi mumkin. Shu bois, nutq va muloqot buzilish­
lariga ega bo‘lgan bolalar bilan olib boriladigan tizimli va maqsadli logopedik ishlar ularning ta’lim jarayonidagi 
muvaffaqiyatini hamda ijtimoiy moslashuvini qo‘llab-quvvatlashda muhim ahamiyat kasb etadi. Yengil dizartri­
yali bolalarda eng ko‘p uchraydigan nutqiy belgilaridan biri bo‘g‘in tuzilishining buzilishidir.

MAVZUGA OID ADABIYOTLAR SHARHI
Yengil dizartriya va nutqning bo‘g‘in tuzilishi muammosi logopediya hamda maxsus pedagogika sohasida 

ko‘plab tadqiqotchilar tomonidan keng o‘rganilgan. Xususan, E. F. Arxipova, L. V. Lopatina, E. N. Vinarskaya, 
G. V. Chirkina, Y. M. Mastyukova kabi olimlar dizartriyaning klinik belgilari, nutq motorikasidagi buzilishlar 
hamda ularning fonetik-fonologik jarayonlar bilan o‘zaro bog‘liqligini ilmiy asoslab berganlar. A. N. Gvozdev 
va I. A. Sikorskiy ishlanmalarida so‘zning bo‘g‘in tuzilishini o‘zlashtirish jarayoni hamda uning ontogenezdagi 
bosqichlari tizimli tarzda yoritilgan. R. L. Levina esa bo‘g‘in tuzilishi buzilishlarini darajalar bo‘yicha tasniflab, 
ularning nutq rivojlanishiga ta’sirini asoslab ko‘rsatib bergan. Shuningdek, E. N. Vinarskaya va G. M. Bogoma
zova tadqiqotlarida ritmik va bo‘g‘in tuzilishining shakllanishi sensor-motor omillar bilan uzviy bog‘liqligi ilmiy 
jihatdan asoslangan. Ushbu ilmiy yondashuvlar yengil dizartriyali bolalarda bo‘g‘in tuzilishini chuqur o‘rganish 
va samarali korreksiyalash zarurligini ko‘rsatadi.

TADQIQOT METODOLOGIYASI
Mazkur tadqiqotda nazariy tahlil, kuzatuv va taqqoslash metodlaridan kompleks tarzda foydalanildi. Ilmiy 

adabiyotlarni tahlil qilish asosida yengil dizartriyaning nutqning bo‘g‘in tuzilishiga ta’siri o‘rganildi. Maktabgacha 
yoshdagi yengil dizartriyali bolalarning nutqi tizimli ravishda kuzatilib, bo‘g‘in tuzilishidagi buzilishlar, jumladan, 
eliziyalar, iteratsiyalar va o‘rin almashishlar tahlil qilindi. Olingan natijalar me’yoriy nutq rivoji ko‘rsatkichlari bilan 
solishtirildi hamda muammo omillarini aniqlash imkonini berdi.

TAHLIL VA NATIJALAR
Nutqida nuqsonlari bo‘lgan bolalarda so‘zning bo‘g‘in tuzilishini o‘zlashtirish jarayoni yetarli darajada 

o‘rganilmagan. Bir qator mualliflar nutqning fonetik tomonida alohida tovushlarni o‘zlashtirish bilan bir qatorda, 
so‘zning bo‘g‘in tuzilishini o‘zlashtirish jarayonini ham mustaqil jarayon sifatida ajratib ko‘rsatish zarurligini 
ta’kidlaydilar.

1	 Лопатина, Л. В. Логопедическая работа с детьми дошкольного возраста с минимальными дизартрическими расстройствами 
– учебное пособие. Санкт-Петербург: Союз, 2004/2005. ISBN 5-94033-041-X. 190 c.

Jumladan, I. A. Sikorskiy o‘z kuzatuvlarida ayrim bolalar nutqning tovush yoki bo‘g‘in xususiyatlarini ustuvor 
ravishda o‘zlashtirishi mumkinligini ko‘rsatuvchi dalillarni keltiradi. Uning misollarida “tovush yo‘nalishi”ga 
mansub bolalar so‘zdagi bir yoki bir nechta tovushni noto‘g‘ri talaffuz qilish bilan ajralib turadi. “Bo‘g‘in yo‘na
lishi”ga mansub bolalar esa so‘zning bo‘g‘in tarkibini to‘g‘ri anglaydilar, biroq uning tovush tarkibini buzadilar 
va bunda cheklangan miqdordagi tovushlardan foydalanadilar. Sikorskiy keltirgan ma’lumotlar so‘zning bo‘g‘in 
tuzilishini o‘zlashtirish jarayoni alohida tovushlarni egallash jarayoniga nisbatan ma’lum darajada mustaqil 
ekanligini ko‘rsatadi. Ayrim ilmiy ishlarda nutqi me’yorida rivojlanayotgan bolalarda so‘z tuzilishini o‘zlashtirishni 
belgilovchi omillar masalasi ham ko‘rib chiqilgan. Jumladan, A. N. Gvozdev so‘zning bo‘g‘in tarkibini o‘zlash
tirish jarayonini tahlil qilar ekan, rus tilidagi so‘zlarning bo‘g‘in tuzilishiga xos xususiyat – urg‘usiz bo‘g‘inlar 
kuchining bir xil emasligiga e’tibor qaratadi.

Bo‘g‘in tuzilishini egallash jarayonida bola so‘z bo‘g‘inlarini ularning nisbiy kuchiga qarab talaffuz qilishni 
o‘rganadi: dastlab butun so‘zdan faqat urg‘uli bo‘g‘in ifodalanadi, keyin birinchi urg‘udan oldingi bo‘g‘in paydo 
bo‘ladi va nihoyat kuchsiz urg‘usiz bo‘g‘inlar o‘zlashtiriladi. Kuchsiz urg‘usiz bo‘g‘inlarning tushirib qoldirilishi 
ularning tarkibidagi tovushlarni o‘zlashtirishga to‘sqinlik qiladi. Shu sababli turli tovushlar va tovush birikmala­
rining o‘zlashtirilishi bevosita bo‘g‘in tuzilishini egallash jarayoni bilan uzviy bog‘liqdir.

Gvozdev bo‘g‘inlarning nisbiy kuchini “so‘z tarkibida ayrim bo‘g‘inlarning saqlanib qolishi va boshqalarining 
tushirib qoldirilishiga ta’sir qiluvchi asosiy sabab” sifatida ta’riflaydi2. Ma’lumki, so‘zlar bir nechta bo‘g‘indan 
iborat bo‘lib, ularning markazida eng katta kuch va aniq talaffuz bilan ajralib turadigan urg‘uli bo‘g‘in joyla­
shadi. Unga kuchi nisbatan kamroq bo‘lgan urg‘usiz bo‘g‘inlar tutashadi. Rus tili so‘zlarining bo‘g‘in tuzilishida 
urg‘usiz bo‘g‘inlar kuchining bir xil emasligi xos bo‘lib, ular orasida eng kuchlisi birinchi urg‘udan oldingi bo‘g‘in 
hisoblanadi. So‘zning bo‘g‘in tuzilishiga xos ushbu xususiyatlar bolalar tomonidan so‘zlarni qayta talaffuz qilish 
jarayonida yaqqol namoyon bo‘ladi. T. G. Yegorova so‘zdagi tovushni ajratib olishga ta’sir qiluvchi omillarni tahlil 
qilar ekan, tovush muhiti bilan bir qatorda bo‘g‘in va ritmik tuzilishning ham muhimligini ta’kidlaydi: bola ochiq 
bo‘g‘inli ikki bo‘g‘inli so‘zlardan tovushlarni ajratishni nisbatan oson bajaradi, bitta yopiq bo‘g‘inli so‘zlarni tahlil 
qilish esa qiyinroq bo‘ladi, undoshlar ketma-ket kelgan so‘zlarni tahlil qilish esa eng murakkab hisoblanadi. 
Bo‘g‘in va bo‘g‘in ajratish masalalari qadimdan lingvistlar e’tiborini tortib kelgan.

Bo‘g‘in odatda nutq oqimidagi eng kichik birlik sifatida qaraladi. Artikulatsion nuqtai nazardan bo‘g‘in 
minimal talaffuz birligi sifatida aniqlanadi, ya’ni u bitta nafas urishi yoki bitta mushak tarangligi impulsi natijasida 
hosil bo‘lgan nutq harakatlari ketma-ketligidir (L. V. Shcherba) yoki bitta boshqaruv buyrug‘i ta’sirida yuzaga 
keladi (L. A. Chistovich va boshqalar). Akustik yondashuvda bo‘g‘in ovozning kuchayishi va susayishi to‘lqini 
sifatida tavsiflanadi. Har ikkala yondashuvda ham bo‘g‘inning markazi sifatida undosh emas, balki unli tovush – 
bo‘g‘in hosil qiluvchi element hisoblanadi, undoshlar esa uning periferik elementlari sifatida qaraladi.

Normal holatda uch yoshdan keyin bo‘g‘in tuzilishi asosan shakllangan deb hisoblanadi, biroq ayrim hollarda 
uch yoshdan keyin ham bo‘g‘in tuzilishidagi buzilishlar saqlanib qolishi va barqaror namoyon bo‘lishi mumkin. 
Tovushlarni talaffuz qilishdagi buzilishlar hamda so‘zlardagi tovush to‘liqligining buzilishi bilan birga, bo‘g‘in 
tuzilishidagi kamchiliklar ko‘pincha bolaning nutqini atrofdagilar uchun tushunarliligini pasaytiradi. Shuningdek, 
bu holat nutqning asosiy funksiyalaridan biri bo‘lgan kommunikativ vazifaning to‘laqonli amalga oshishiga ham 
ma’lum darajada to‘sqinlik qiladi.

Bo‘g‘in tuzilishining buzilishi so‘z boyligi va grammatik tizimning rivojlanishini sekinlashtiradi hamda 
nutqning tizimli yetishmovchiligi bilan bog‘liq boshqa belgilarni yuzaga keltiradi. Mahalliy adabiyotlarda nutqning 
tizimli buzilishlariga ega bolalarda bo‘g‘in tuzilishini o‘rganish keng yoritilgan mavzulardan biri hisoblanadi.

A. K. Markova bo‘g‘in tuzilishini so‘zdagi urg‘uli va urg‘usiz bo‘g‘inlarning turli darajadagi murakkablikdagi 
navbatlashuvi sifatida ta’riflaydi va so‘zning bo‘g‘in tuzilishini to‘rtta parametr – urg‘u, bo‘g‘inlar soni, bo‘g‘inlarning 
ketma-ketligi hamda bo‘g‘inning shakli orqali tavsiflaydi. Shu bois, logoped so‘z tuzilishining murakkablashuvi 
jarayonini bilishi, eng ko‘p uchraydigan bo‘g‘in strukturasi sinflarini tekshirishi hamda tekshiruv jarayonida 
nafaqat bolaning shakllangan bo‘g‘in klasslarini, balki hali shakllanishi lozim bo‘lganlarini ham aniqlashi zarur. 
Bundan tashqari, mutaxassis bolada bo‘g‘in tuzilishidagi buzilish turini belgilashi lozim, chunki bu buzilishlar 
murakkab bo‘g‘in tuzilishiga ega so‘zlarni talaffuz qilishdagi yengil qiyinchiliklardan tortib, sezilarli darajadagi 
buzilishlargacha bo‘lgan keng diapazonda namoyon bo‘lishi mumkin.

Amaliy kuzatuvlar shuni ko‘rsatadiki, bo‘g‘in tuzilishidagi buzilishlar so‘zning bo‘g‘in tarkibini turlicha 
o‘zgartiradi va eng ko‘p uchraydigan holatlar bo‘g‘inlar sonining kamayishi yoki ortishi, shuningdek, bo‘g‘inlar 
ketma-ketligi va tarkibining buzilishi bilan bog‘liq bo‘ladi. Xususan, eliziya holatlarida bo‘g‘inlar qisqaradi yoki 
tushib qoladi, iteratsiyalarda esa bo‘g‘in hosil qiluvchi unli tovush qo‘shilishi natijasida bo‘g‘inlar soni ortadi, 
bu ayniqsa undoshlar birikmasi mavjud so‘zlarda yaqqol ko‘zga tashlanadi; ayrim hollarda bo‘g‘inlarning o‘rni 
almashadi yoki qo‘shni bo‘g‘inlardagi tovushlar almashtiriladi, bunda bo‘g‘inlar soni saqlanib qolgan holda 
bo‘g‘in tarkibi sezilarli darajada buziladi.

2	 Гвоздев А.Н. Вопросы изучения детской речи. – М.: Издательство Академии педагогических наук РСФСР, 2005.

R. L. Levina bo‘g‘in tuzilishi buzilishlarini uch darajaga ajratadi: birinchi darajada so‘zning bo‘g‘in tuzilma­
sini qayta ishlab chiqarish qobiliyati cheklangan bo‘lib, bolalarning mustaqil nutqida asosan bir yoki ikki bo‘g‘inli 
birliklar ustunlik qiladi va takroriy nutqda so‘zlarni qisqartirish tendensiyasi kuzatiladi; ikkinchi darajada bolalar 
so‘zning umumiy konturini saqlagan holda uni takrorlay oladilar, biroq tovush tarkibi yetarlicha aniq bo‘lmaydi 
va ayniqsa undoshlar to‘qnashuvi mavjud so‘zlarni talaffuz qilishda qiyinchiliklar yuzaga keladi, ba’zan ko‘p 
bo‘g‘inli tuzilmalar ham qisqartiriladi; uchinchi darajada esa so‘zlarning bo‘g‘in tuzilmasi asosan saqlanadi 
va faqat ayrim hollarda tovushlar yoki bo‘g‘inlarning o‘rni almashishi kabi qoldiq hodisalar kuzatiladi, bu esa 
ko‘proq notanish so‘zlarni takrorlash jarayonida namoyon bo‘ladi.

Bo‘g‘in tuzilishining rivojlanishi turli olimlar tomonidan turlicha talqin qilingan. E. N. Vinarskaya va 
G.  M.  Bogomazova ayrim bolalarda so‘zning ritmik tuzilishi avval shakllanishini, boshqalarda esa dastlab 
bo‘g‘inlar, ya’ni so‘z ildizlari paydo bo‘lishini ta’kidlaydilar va buni kinestetik hamda eshitish sezgirligining turli 
darajada rivojlanganligi bilan izohlaydilar. Kinestetik sezgirligi ustun bo‘lgan bolalarda so‘zning ritmik tuzilishi 
tezroq egallanishi, eshitish sezgirligi rivojlangan bolalarda esa bo‘g‘inlararo fonetik kontrastlarning erta shaklla­
nishi kuzatiladi. Fonetik bo‘g‘in tushunchalari va ritmik fonetik tuzilmalar turli fiziologik modaliteler – kinestetik, 
akustik, vestibulyar, taktil va vizual kanallar orqali afferent signal bilan ta’minlanadi, shu sababli nutq buzilishiga 
ega bolalar bilan olib boriladigan korreksion ish jarayonida ushbu omillarni hisobga olish muhim ahamiyat kasb 
etadi.

Tadqiqotlar shuni ko‘rsatadiki, maktabgacha yoshdagi yengil dizartriyali bolalarda bo‘g‘in tuzilishining rivoj­
lanishi yosh me’yorlariga nisbatan o‘ziga xos xususiyatlarga ega bo‘lib, bu jarayonga tovushlar talaffuzidagi 
qiyinchiliklar, fonematik idrokning yetarli darajada shakllanmaganligi hamda artikulyatsion motorika bilan bog‘liq 
omillar ta’sir ko‘rsatadi. Shu jihatdan, mazkur omillarni hisobga olgan holda tashkil etilgan tizimli va maqsadli 
logopedik ta’sir choralarini kuchaytirish bo‘g‘in tuzilishini samarali rivojlantirishga xizmat qiladi.

XULOSA VA TAKLIFLAR
Yengil dizartriyali bolalarda nutqning bo‘g‘in tuzilishining shakllanishi o‘ziga xos xususiyatlarga ega bo‘lib, 

ushbu jarayon markaziy nerv tizimining mikroorganik shikastlanishi natijasida yuzaga keladigan artikulyatsion 
motorika yetishmovchiligi, fonematik idrokning yetarli darajada shakllanmaganligi hamda nutqiy harakatlarni 
kinestetik nazorat qilishdagi qiyinchiliklar bilan uzviy bog‘liqdir. Tadqiqot natijalari shuni ko‘rsatadiki, bunday 
bolalarda so‘zlarning bo‘g‘in tarkibi ko‘pincha turli o‘zgarishlarga uchraydi, ya’ni bo‘g‘inlarning tushib qolishi 
(eliziyalar), ortiqcha qo‘shilishi (iteratsiyalar), o‘rin almashishi hamda tovush tarkibining soddalashuvi kabi 
fonetik-fonologik xususiyatlar kuzatiladi. Mazkur holatlar nutqning aniqligi, ravonligi va tushunarliligiga ma’lum 
darajada ta’sir ko‘rsatadi hamda kommunikativ jarayonning samaradorligini pasaytirishi mumkin. Shuningdek, 
yengil dizartriyali bolalarda bo‘g‘in tuzilishining shakllanishi ontogenezning me’yoriy rivojlanish ko‘rsatkichlariga 
nisbatan nisbatan sekinroq kechishi aniqlangan. Bo‘g‘in tuzilishini egallash darajasi artikulyatsion apparat­
ning motorik holati, fonematik tahlil va sintez jarayonlarining shakllanganlik darajasi, shuningdek, eshitish va 
kinestetik sezgirlikning rivojlanishi bilan bevosita bog‘liqdir. Shu bois, bunday bolalar bilan olib boriladigan 
logopedik korreksion ishlar kompleks yondashuv asosida tashkil etilishi, unda artikulyatsion motorikani rivoj­
lantirish, fonematik idrokni shakllantirish, bo‘g‘in tuzilishini bosqichma-bosqich o‘zlashtirish hamda nutqning 
ritmik-intonatsion komponentlarini rivojlantirishga alohida e’tibor qaratilishi maqsadga muvofiqdir.

Demak, yengil dizartriyali bolalarda nutqning bo‘g‘in tuzilishini o‘rganish va uni korreksiya qilish logope­
diya amaliyotining muhim yo‘nalishlaridan biri hisoblanadi. Bo‘g‘in tuzilishining o‘z vaqtida va izchil shakllanti­
rilishi bolalarda nutqning fonetik-fonologik tizimini to‘liqroq rivojlantirishga, shuningdek, ularning kommunikativ 
kompetensiyasi hamda keyingi o‘qish va yozish ko‘nikmalarini muvaffaqiyatli egallashiga xizmat qiladi.

Ta’limda menejment

